
ሴቶች ቅራኔዎች በመፍታት ሂደት ላይ ያላቸው ሚና  
“ያለሴቶች ተሳትፎ ዴሞክራሲ የማይቻል ነው። እድገትም ያለዴሞክራሲ የማይታሰብ ነው።”  ማደሊን ኬ አልብራይት  

በራዕይ ኢትዮጵያ ፯ኛ  ጉባዔ ላይ አዲስ አበባ የቀርበ  
  

ታህሣሥ 18 ቀን 2011/ December 27, 2018 

 
በወሰንየለሽ ደበላ 

 

መነሻ ሀሳብ   

 

        ለአንድ አገር ብልፅግና የሀገሪቱ መረጋጋትና ሰላም መሠረታዊ ጥያቄ ነው። ሰላም ማለት ስጋትና ፍርሃት የሌለበት፣ 

ጦርነት የማይካሄድበት፣ ግጭትና ሁከት የማይፈጠርበት፣ አለመረጋጋት፣ ጭቆና፣ ማስፈራራት፣ ጥቃት፣ ስድብ፣ 

አድልዎ የሌለበት ማለት ነው። ሰላም ምንም እንኳን የአመፅ አለመኖር ቢሆንም አወንታዊ ሰላም ግን በሰላማዊ ህዝቦች 

የሚንጸባርቅና ዘላቂ የሆኑትን ዝናባሌዎችን፣ መዋቅሮችንና ተቋሞች የሚገለፁበት ነው።  የሰላም ድባብ መኖር 

ለእድገትና ለልማት አስፈላጊ መሠረት ነው። በለውጥ ላይ ያለ ሀገር የመጀመሪያ እንቅፋት የሚሆንበት የሰላም መደፍረስ 

ነው።  

        ሰላም ሲደፈርስ ገበሬ አርሶ መብላት፣ ነጋዴ ነግዶ መግባት፣ ልጆች ተጫውተው፣ ወጣቶች ተምረው፣ ከብቶች 

ተሰማርተው በሰላም መግባት አይችሉም። ማሕበረሰቡ በሰላም ወጥቶ ካልገባ ሀገር በህውከት ውስጥ ካለ መንግሥት 

ተረጋግቶ ሀገሪቱን ማስተዳደር አይችልም። ሰላም ከሌለ የምጣኔ ሀብት ዕድገት፣ የፖለቲካ መረጋጋትና የማህበራዊ 

ብልፅግና የማይታሰቡ ናቸው። ሰላም ከሌለ ሕዝብ ለከፋ ድህነትና በሽታ የተጋለጠ  ይሆናሉ። ለምሳሌ እንደ ኤድስ ያሉ 

ተላላፊ በሽታዎች በቀላሉ በመራባት ትውልድን እምሽክ ያረጋሉ። 

        አንድ አገር ከነበረበት የፖለቲካ፣ የምጣኔ ሀብትና የማህበራዊ ቀውስ ውስጥ ለመውጣትና  ወደ ተሻለ 

የማህበርሰብ ዕድገት፣ ወደ እውነተኛ ዴሞክራሲዊ  አስተዳደር ለመሸጋገር በሚያደርገው ጥረት ቀድሞ በሥራ ላይ 

የነበረው አስተዳደር የዘራው አሉታዊ አስተሳሰቦች፣ ፍርሃት፣ አለመተማመን፣ ስጋትና ድህነት ምክንያት  በየቦታው 

የተጫሩት ግጭቶች  እንቀፋት ሰለሚሆኑ የለውጡን  ሂደት ይፈታተኑታል። 

        በተለይ ኢትዮጵያ ላለፉት 27 ዓመታት በሥልጣን ኮርቻ ላይ የተንሰራፋው አስተዳደር ያከናወናቸው የአስተዳደር 

ብልሹነት፣ አምባገነናዊ አገዛዝ፣ ሙስና፣ እኩይ ተግባሮች፣ ለህውከትና ግጭቶች የተመቻቹ ሁኔታዎች ፣ እርስ በርስ 

የሚያጋጩና የሚያባብሱ ቅራኔዎች የሀገሪቱን ሰላም ማደፍረሳቸው እያየነው ያለ ሀቅ ነው። እንዲህ ዓይነት የሰላም 

መደፍረስ ቀደም ብሎ ለውጥ የተካሄደባቸው የተለያዩ ሀገሮች ላይ የታየ ችግር ነው። ስለዚህ በተለያዩ የሀገሪቱ ቦታዎች 

እየተካሄዱ ያሉት የግጭት ቀውሶች ምክንያት የደፈረሰውን ሰላም ለማረጋጋትና የለውጡን ሂደት እንዳይጨናገፍና 

የፈነጠቀው ለጋ የተስፋብርሃን እንዳይደበዝዝ የዴሞክራቲክ ኃይሎች በሙሉ በንቃት በሰላም ግንባታ ላይ መሳተፍ 

አለባቸው። ማህበረሰቡን የሚያሳተፉ የተለያዩ ሕዝባዊ ተቋማት ማደራጀት፣ የሰላም ጉባኤዎችን ማካሄድ፣ 

የማህበረሰቡን አመለካከትና አስተሳሰብ ለመቀየር የብዙሃን መገናኛ ዘዴዎች በመጠቀም ሕዝቡን በመረጃ በማስታጠቅ 

የአስተሳሰብና የአመለካከት አድማሱን እንዲሰፋና እንዲበሰል በማድረግ ለሰላም ውይይቶች ማዘጋጀት ያስፈልጋል። 

እንደ አሸን መፍላት ካለባቸው ሕዝባዊ ተቋማት መካከል ግማሹንና ከዛም በላይ የሆነውን የማህበረስብ አካል 

የሚወክለው የሴቶች ሕዝባዊ ማህበራት  አንዱ ነው።  

          ለረጅም ዓመታት በጎሣ ፣ በቋንቋ፣ በመሬትና በተለያዩ ምክንያቶች የተጋጨ፣ ቂምን  ያዘለ ማህበረሰብ ከጉዳቱና 

ከቂሙ እንዲያገግም የተለያዩ ማህበራዊ ጥረቶች መካሄድ ይኖርባቸዋል። ህዝቡ ላይ የደረሱትን ጉዳቶችና ግጭቶች፣ 

የአካልና የመንፈስ ስብራቶች እውነትን መሠረት በአደረጉ፣ ፍትህን ተግባራዊ በሚያደርጉ መልካም አስተሳሰብ፣ በቅን 

ልቦና በበጎ አንደበት መጽናናትና መታከም አለባቸው። ህዝቦች እርስ በርሳቸው በመነጋገር፣ በመወያየትና በመጽናናት 

ሀዘናችውን በጋራ በመወጣት ችግራቸውን በይቅርታና በሰላም ለመቋጨት መስማማት አለባቸው። ወደ ሰላም 

ለመምጣት በሚደረገው ጥረቶች ውስጥ ሁሉ  የሴቶች ሚና ከፍተኛ በመሆኑ ሴቶችን እንዲሳተፉ ማበረታታት ቀዳሚ 

ሥራ ሊሆን ይገባዋል። የሴቶች መሳተፍ ውጤቱንም የተሳካና አወንታዊ ያደርገዋል። ሴቶች መሳተፋቸው ሌላው ጥቅሙ 

የተለያዩ የማህበረሰቡ አካሎችን በሰላም  የውይይት ሂደት ላይ እንዲሳተፉ ዕድል ይሰጣል። ሴቶች ሲሳተፉበት አብዛኛው 

የማህበረሰቡ አካሎች እስከ ታችኛው ያለውን ነዋሪ ወጣቱን ጨምሮ በሰላም ግንባታ ሂደት ላይ ለማሳተፍ ያስችላል። 

ጉዳይ የጋራ ችግር መሆኑን ለመገንዘብና የሚገኘውም ውጤት የጋራ ጥቅም መሆኑን ለማስረዳት ቀላል ይሆናል። 

እንዲሁም ሴቶች በመሳተፋቸውና እይታቸው በመካተቱ ውይይቱን ልዩ መልክ ከመስጠቱም በላይ የባለቤትነት ስሜት 

ስለሚፈጥርባቸውም የሚገኘውን ሰላም ይከባከቡታል። ሴቶች በመሳተፋቸው ሌላው የሚገኘው ጥቅም ማህበረሰቡ 

ለሴቶች ያለውን የተዛባ ግንዛቤ ለመቀየር መጠነኛ አስተዋጽኦ ያደርጋል። 

 

በሰላም ግንባታ የሴቶችን  ተሳትፎ  

ዓለም አቀፍ ማህበረሰብ ምን ይላል? 

       እ.ኤ.አ. በ1995 በቤጂንግ ቻይና ሴቶችን አጀንዳው አድርጎ  የተካሄደውን የዓለም አቀፍ ጉባዔ ተከትሎ እ.ኤ.አ.በ 

2000 የተባበሩት መንግሥታት ዓለም አቀፍ ድርጅት 1325 የሴቶች የሰላምና የደህንነት ድንጋጌ (United Nation 

Security Council Rsolution 1325) በመባል የሚታወቀውን  ውሳኔ አጸደቀ። ይህ  የተባበሩት መንግሥታት 

የጸጥታው ምክር ቤት ውሳኔ ዓለም አቀፋዊ ተግባራትን በማካተት ሴቶች የተሳተፉበት የሰላም ግንባታ ሂደት ከፍተኛ 

አስተዋጽኦ ማድረጉ እውቅና ከመስጠቱም በላይ ሴቶችን በሰላም ጉዳዮች ላይ ማሳተፍ ትኩረት እንዲሰጠው 

አድርጉዋል። 

        የሴቶች የሰላምና የደህንነት ድንጋጌን መሠረት በማድረግ  የተባበሩት መንግሥታት ዓለም አቀፍ ደርጅት 

የሥርዓተ ፆታ እኩልነትና አቅም ግንባታ ላይ በትኩረት የሚሠራ ደርጅታዊ አካል በ July 2010 አቋቋመ። ይህ አካል 

UN WOMEN ወይም በተባበሩት መንግሥታት ሥር የሥርዓተ ፆታ እኩልነት የሴቶች አቅም ግንባታ ቢሮ  በመባል 

ይታወቃል። ይህ ጽሕፈት ቤት ከተቋቋመ ወዲህ የፆታ እኩልነት በዓለም አቀፍ ጉዳዮች ላይ እውቅናን ያገኘ ፈታኝ ጉዳይ 

ሆኗል። በየሀገሩ የሚፈጠሩትን ቅራኔዎችን ለመፍታትና ሰላምን ለማስፈን ትርጉም ያለው የሴቶችን ተሳትፎ ቁጥር 

ለመጨመርና አቅማቸውንም ለማጎልበት የተላያዩ የሴቶች የግንኙነት መረቦችንና የሴቶች ተቋማትን በከፍተኛ ደረጃ 

ይደግፋል።   

     በተባበሩት መንግሥታት የተመሠረተው የተባበሩት ሴቶች የሥርዓተ ፆታ እኩልነትና አቅም ግንባታ ቢሮ 1325 

የተሰኘውን የሴቶችን የሰላምና ደህንነት ድንጋጌ መሠረት በማድርግ የሁሉንም የሰላም ተዋንያን ሴቶችን ተሳትፎ 

ለማሳደግና በሁሉም የተባበሩት መንግሥታት ሰላምና ደህንንት ጥረቶች ላይ የሴቶች ዕይታዎች እንዲካተትበት አጥብቆ 

ያሳስባል። 

        በተባበሩት መንግሥታት ጽሕፈት ቤት ሥር የሚገኘው የተባበሩት ሴቶች ቢሮ በዓለም አቀፍ ደረጃ ዘላቂ የልማት 

ግቦችን ራእይ ያዘለ ለሴቶችና ለልጃገረዶች እውን እንዲሆን፣ በሁሉም የኑሮ ገጽታዎች የሴቶች እኩል ተሳትፎ ላይ 

መሠረት ያደረገ አራት ቅድሚያ የሚሰጣቸው ስልታዊ መርሆዎች ላይ ያተኮረ ዓለም አቀፍ ይዘት ያለው እንቅስቃሴ 

ያደርጋል። እነዚህም አራት ቅድሚያ የሚሰጣቸው ስልታዊ መርሆዎች አንደኛ ሴቶች በመንግሥት አስተዳደር ውስጥ 

በመሪነትና በተሳትፎ እኩልነታቸውን ማረጋገጥ፣ ሁለተኛ የሴቶችን ደህንነት ፣ ምቹ ሥራና የምጣኔ ሀብት ነፃነታቸውን 

ማረጋገጥ፣ ሦስተኛ ሁሉም ሴቶችና ልጃገርዶች ከኃይል ጥቃት ነፃ የሆነ ሕይወት እንዲኖራቸው ማረጋገጥና አራተኛ 

ሴቶችና ልጅገረዶች የተፈጥሮ አደጋዎችና ግጭቶች በመከላከል ዘላቂ ሰላምን በማምጣትና ሰብአዊ እንቅስቃሴዎች 

በማካሄድ እኩል ተጠቃሚነታቸውን ማረጋገጥ የሚሉት ናቸው።       

           የገለልተኛ መንግሥታት ዓለም አቀፍ ኮሚሽን (Independent commission on multilateralism) የሴቶች 

በሰላምና በጸጥታ ያላቸውን ተሳትፎ በቅንብር ስልት (multilateral system) ለማስተናገድ የሚያስችሉ ዘዴዎችን 

መጠቀም መቻል ይኖርብናል ይላል። እነዚህም 1ኛ) ከሰላምና ከጸጥታ ጋር የተያያዙ የቆዩ (Traditional) ባህላዊ 

ልማዶችን መጠቀም፣ 2ኛ) የተዋሃደ ሁሉን ማህበራዊ እውነታዎችንና እይታዎችን ያካተተና ያማከለ ጥረቶችን 

ማጎልበት፣ 3ኛ) ሕጋዊና በማህበረሰቡ ቅቡል የሆነ ሁሉን አቀፍ የቅንብር ስልትን መገንባት ግድ ነው በማለት ያብራራል።  

         በርካታ ሀገሮች ለምሳሌ በሴቶች የሰላም ማስፈን ታሪክ እንደአብነት የምትጠቀሰዋ ሩዋንዳ ከሁለት ምዕተ ዓመት 

የዘር ማጥፋት ቀውስ በኃላ የሩዋንዳ ሴቶች ሩዋንዳን በመገንባት የሰላም ሞዴል ሆነዋል። የሩዋንዳ ሴቶች በአሁኑ ጊዜ 

በፓርላማ 64% በመቶ የህዝብ ምክር ቤት መቀመጫ ይዘዋል። ሩዋንዳ ከእርስ በርስ ጦርነት አመድ ላይ ተነስታ ዛሬ 

በፍጥነት ምጣኔ ሀብታቸው  ካደጉ  የአፍሪካ አገሮች አንዷ ለመሆን በቅታለች። ከሙስና ነፃ የሆነ የመንግሥት ሥርዓት 

ገብታለች። 

       እንግዲህ የዓለም አቀፍ ሁኔታውን መነሻ ለማደረግ ይህን ያህል ካልኩኝ በተለይ በሀገራችን በኢትዮጵያ ባለው 

የለውጥ ሂደት ውስጥ በየቦታው የተጫሩትንና የሚካሄዱትን ጎሣ ተኮር የህዝብ ግጭቶችን በሰላም ለመፍታት 

የአካባቢውን ሴቶች በሰላሙ ሂደት ማሳተፍ አስፈላጊ መሆኑን ብቻ ሳይሆን እንዴት ተግባራዊ ማድረግ ይቻላል 

የሚለውንም ሀሳብ ለማየት 1ኛ) በሀገራችን ያሉትን የተለያዩ የማስታረቅና ነገርን የማብረድ ባህላዊ እሴቶቻችንን ፈትሾ 

በማግኘት እንዴት መጠቀም ይቻላል? ፣ 2ኛ) የተለያዩ ሀገራትን ተሞክሮ ምሳሌ በማድረግ ሴቶች የሚሳተፉበት የሰላም 

ጉባዔ ለመጀመር የሚያስችሉ ሁኔታዎችን ለማየትና ለመጠቆም እሞክራለሁ። የተጀመሩ ካሉም ለማጠናከር ይረዳል 

ብዬ አስባለሁ። 

        ኢትዮጵያ በተለያዩ ባህል፣ ቋንቋ፣ ሥርዓትና ወግ ያሸበረቀች እምቅ እሴቶች ያሉዋት ድንቅ ሀገር ነች። እንዚህ እንደ 

ነብር ዥንጉርጉር የሆኑ ህዝቦቿ 3000ሺ ዘመን በላይ ኖረው ከዚህ ከእኛ ትውልድ  የደረሱት ሳይበዳደሉ፣ ሳይገዳደሉ፣ 

ሳይጋጩና ሳይቀያይሙ ኖረው አይደለም። በረጅም ዘመን አብሮነታቸው የቀመሯቸው ሲጣሉ የሚያስታርቋቸው፣ 

በደለኛውን በአውጫጭኝ ለይተው በማውጣት የሚቀጡባቸውና የሚተራረሙባቸው፣ ድንጋይ ተሸክመው ይቅር 

የሚባባሉባቸው የእምነትና የባህል እሴቶች ስለነብሯቸው ነው። ስለዚህ እነዚህን እንደጠፍር ገመድ ገምደው የያዟቸውን 

ፀባቸውን ሽረው ከትውልድ ትውልድ ያሻገሯቸውን እሴቶቻቸውን ፈትሸን በማግኘት በእርቅና በሰላም መርሀ 

ግብሮቻችን ላይ ማከተት ከፍተኛ ጠቀሜታ ይኖረዋል ብዬ አምናለሁ። 

 

  

የድህረ ግጭትና የስጋት ወቅት  
 
 
        ከስምንት ወር በፊት ሀገራችን ኢትዮጵያ በአንድ ወገን መንግሥት ማስተዳደር ያልቻለበት፣ በሌላ ወገን  ሕዝቡ 

ግፍና መከራው አንገፍግፎት በቃኝ ያለበት፣ የመንግሥት አስተዳደርና የህዝቡ ትግል አንገት ለአንገት የተያያዙበት 

ፍጥጫ ላይ ነበርን።  በሌላ በኩል ደግሞ ምንም እንኳን የተለያዩ በሀገር አቀፍና በብሄር የተደራጁ የተቃዋሚ 

(የተፎካካሪ) ድርጅቶች ቢኖሩም የነበረውን ቀውስ የሚቋቋምና ተስፋ የሚጣልበት ተመጣጣኝ ኃይል ባለመኖሩ ሀገሪቱ 

ወዴት እንድምትሄድ እርግጠኛ መሆን ያልተቻለበት አሳሳቢ ወቅት ነበር። በጎሣ ፖለቲካ ቅኝት የህዝቡ ልብ የተለያየበት፣ 

በክልል አጥር ተሸብቦ በጎሰኝነት ደመና የተጋረደው ኢትዮጵያዊነት አደጋ አጥሎበት የነበረ አስጨናቂ ጊዜ ነበር። በዚህ 

ሁኔታ ላይ ሆነን የሁላችንም ልብ በስጋትና በጭንቀት እንደ ገበታ ውሃ የዋለልነብት የሀገራችን መጨረሻዋ ምን ሊሆን 

እንደሚችል መገመት ያልቻልንበት ፈታኝ ጊዜ ነበር። ዛሬ ከዛ ጭንቀትና ስጋት ማግሥት ላይ ሆነን ስጋታች ሙሉ ለሙሉ 

ባይጠፋም  አዲስ ተስፋ ሰንቀን በተሻለ ሁኔታ ላይ እንገኛለን።  

        ኢትዮጵያችን በአሁኑ ሰዓት በከፊል በድህረ ግጭትና በስጋት መካከል ላይ ትገኛለች። በጎሣ ላይ መሠረት ያደረገው 

ፌደራላዊ ሥርዓት የሚያገናኙንን ሳይሆን የሚያለያዩንን፣ የሚያቀራርቡንን ሳይሆን የሚያራርቁንን፣ አንድነታችንን 

ሳይሆን ልዩነታችንን፣ የተደጋገፍናቸውን ሳይሆን የተበዳደልናቸውን ምሬቶችን እያገዘፈ ሲያምሰን እርስ በርሳችን 

ስያላትመን ላለፉት 27 ዓመታት በማህበራዊና በፖለቲካው ቀውስ ትርምስ ውስጥ ነበርን።  ስለዚህ የኔ ጎሣ፣ የኔ ክልል 

በማለት እርስ በርሳችን በቀላሉ እንድንጋጭ እንዳንተማመን፣ በተወሳሰቡ ቅራኔዎች የተተብትበን ለግጭትና ለህውከት 

የተመቻቸን ማህበረሰብ ሆነናል። ይህንን ነባራዊ ሁኔታ በመጠቀም  በየአካባቢው ይህ ለውጥ ያልተመቻቸው 

ቡድኖችም ሆኑ ግለሰቦች የጎሣ ስሜታችንን እየቆሰቆሱና ክብሪት እየጫሩ ዛሬም ቀላል የማይባሉ ግጭቶችና 

መፈናቀሎች እየተካሄዱ ነው።  

      ከእነዚህ ግጭቶች መረዳት ያለብን ይህ “የእኔ፣ ክልሌ፣” እያሉ ስሜትን ቀስቅሶ ለግጭትትና ለሁከት የሚጋብዙንን 

ደካማ በስሜት ብቻ የመመራት ህመማችንን በማከም እኔና እኛ፣ እኛና እኔ የማይነጣጠሉ ብዙ ሆነን አንድ፣ አንድ ሆነን 

ብዙ መሆናችንን መገንዘብ እንዳለብን ነው። የአብሮነታችንን ጥቅም የሚገልፁ እሴቶቻችንን በማጉላት፣ አብረን 

ለዘመናት የኖርንባቸውን፣ የተዋለድንባቸውን ጊዜና ወቅት በማስታወስ ለአወንታዊና ለበጎ ምግባር መዘጋጀት 

ይኖርብናል። እኔ ክልሌ ማለታችን ሰላም አሳጥቶ ለስጋት፣ ለግጭት፣ ለድህነት፣ ለእልቂት፣ ለስደትና ተዘርዝሮ ለማይልቅ 

ችግርና መከራ አጋለጦናል።  ስለዚህ ልዩነታችን ውበታችን፣ ጎሣችን ሌላው መለያችን፣ ቋንቋችን መግባቢያችን፣ የተለያዩ 

ባህሎቻችን ገምደው የያዙን ጉልበቶቻችን መሆናቸውን መገንዘብ ይኖርብናል። ይህንን ከብዙ መከራና ትግል፣ ተተኪ 

የሌላቸውን ወገኖቻችንን መስዋዕት ካደረግን በኃላ ያገኘነውን የለውጥ ዕድል  ሁላችንም እንደ አይን ብሌናችን 

መጠበቅ አለብን። ለሰላም፣ ለፍትህ፣ ለይቅርታና ለመልሶ መቋቋም በመዘጋጀት በትግሥትና በማስተዋል ብዙ 

መሥራት፣ ለመለያየት ሳይሆን ለመግባባት ችግሩን ብቻ ለማውራት ሳይሆን መፍትሔ ለማመንጨት አመክንዮ ላይ 

መሠረት አድርገን መሟገትና  መወያየት ይጠበቅብናል። በዘመናት የገነባናቸውን የባህል፣ የታሪክ፣ የእምነት 

እሴቶቻችንን ካሉበት፣ ከወደቁበት ስብስበን እንደገና እንደ ሕዝብ እንዲገነቡን፣ የመልካም አስተዳደር መሠረቶችን 

ለመጣል በጋራ መቆምና የፋንታችን ጥረትና እገዛ ማድረግ እንዳለብን የምንወስንበት ጊዜና ወቅት አሁን ነው።         

       ዛሬ በተሻለ አንጻራዊ መረጋጋትና አዲስ ተስፋ ባላት ኢትዮጵያ ላይ እንገኛለን። ይህንን አዲስ ተስፋና ዕድል ከግል 

ስሜት፣ ከቡድንና ከጎጥ ነፃ በሆነ አሻግረን የምናየው ትልቁን ሀሳብና አላማ  አንግበን  ለሁላችን የምትመች፣ የሰብዓዊ 

መብት የተከበረባት፣ የሕግ የበላይነት የተረጋገጠባት፣ የዴሞክራሲ መብት የሰፈነባት፣ የሕዝብ እኩልነት ያለባት 

የነገይቱን ዴሞክራቲክ ኢትዮጵያ ለመገንባት ጊዜ  አዲስ ቀንና ዕድል ስጥታናለች። ይህንን ያገኘነውን አዲስ ቀን 

ኃላፊነትና ማስተዋል በተሞላበት፣ ሁሉም የሀገሪቷ ዜጎች የሚችሉትን በማዋጣት ለይቅርታና ለእርቅ፣ ለመልሶ 

መቋቋምና ግንባታ ካልተዘጋጀንና የበኩላችንን በማደረግ ካልተረባረብን በየዘመኑ ብልጭ እያሉ ድርግም እንዳሉትና 

እንደተጨናገፉት መልካም የለውጥ ዕድሎች ሊጨናገፍብን ይችላል የሚለውን ስጋቴን መግለፅ እወዳለሁ። ተጨናገፈ 

ማለት ደግሞ ሕዝባችንን ለሌላ መከራና ፍዳ አጋልጠን ሰጠነው ማለት ነው። 

      ይህንን እንደ እሳተ ጎሞራ በየቦታው እየፈነዱ ያሉትን ግጭትና ሁከት ለማምከን መንግሥት ሁኔታውን 

ለመቆጣጠር ከሚወስደው እንቅስቃሴ በተጨማሪ ህብረተሰቡን የሚያሳትፉ ውይይቶችና ምክክሮች በስፋት መካሄድ 

ይኖርባቸዋል። የተጀመሩ ካሉም መጠናከር አለባቸው። እነዚህ ለሰላም የሚካሄዱት ውይይቶችና ድርድሮች ሂደታቸው 

ዘላቂ ሰላምን ለማምጣትና ማህበረሰቡን ለማስታረቅ የፖለቲካ፣ የምጣኔ ህብትና የማህበራዊ ችግሮችን ምንጫቸውን 

ፈትሾ በግላጭ ማውጣትና መፍትሔዎችንም በቅደም ተከተል አስቀምጦ ተግባራዊ ማደርግ ለነገ የምንለው አይደለም። 

ሀገራዊ መግባባት አደርገን የአመጽን ድግግሞሽ ማስቀረት ሀገራችንን ከገባችበት መከራ ማውጣት የወቅቱ አጣዳፊ 

ግዴታ ነው። በአንጻራዊነት መረጋጋት እንዲያብብና እንዲዳብር በግጭቶቻችንና ስጋቶቻችን ላይ ያተኩሩ በአመክንዮ 

የታገዙ ውይይቶች በማካሄድ ለዘላቂ ሰላም መዘጋጀት ይኖርብናል።   

        በተደራጀና በእቅድ ታስቦ የሚከናወን የሰላም ውይይት በህዝቦች መካከል ማካሄድ አስፈላጊ እርምጃ ነው። 

ከድህረ ግጭትና ቀውስ በኃላ የሚካሄድ የሰላም ግንባታ እንቅስቃሴ የመልሶ ማቋቋም ዋነኛ አካል በመሆን ማህበራዊና 

መዋቅራዊ መርሆዎች ያቀፈ ስልትና ብልሃትን ያካተተ መሆን ይኖርበታል።  

እነዚህ መርሆዎች  

 አንደኛ የሀገር የፀጥታ ደህንነትን፣  

 ሁለተኛ ፍትህንና እርቅን፣  

 ሶስተኛ ማህበራዊና ምጣኔ ሀብታዊ  ደህንነት፣  

 አራተኛ አስተዳደርንና ተሳትፎን ያካተቱና ያረጋገጡ መሆን ይኖርባቸዋል።  

ውይይቱና ድርድሩ ሰላምን በማጠናከር ግጭትን ወደ ዘላቂና ሰላማዊ ግንኙነት ለመቀየር የሚያስፈልገውን ሙሉ 

ሂደቶችና የአቀራረብ ደረጃዎችን የሚያጠቃልል መፍትሔ የሚያመነጭና የሚደግፍ መሆን አለበት። 

       ስለዚህ በመልሶ መቋቋም ሂደት ከግጭትና ከሁከት ወጥተን ከተረጋጋን በኃላ የምናካሂደው የማስታረቅና 

የማግባባት ሂደት መደበኛና ሰላማዊ የሆኑ የሕግ ሥርዓቶች በመቅረፅ ወደ ዘላቂ እርቅ ደርጃ በሚያደርሱ ስምምነቶችና 

መግባባቶች ላይ ትኩረት ያደርጋል። የዚህ የእርቅ ሂደት ወደ ከፍተኛ ደረጃ ላይ የሚያራምድና ወደ ፀና ሰላም 

የሚያሻግረንን ተቋም እስከ መመሥረት የሚያደርሱ በርካታ ተግባራትን ያከናውናል።  

 

 
ሰላም ስንል ምን ማለታችን ነው?  

 
        ሰላም ማለት በጣም ጥልቅ የሆነ ትርጉም ያለው ለአንድ አገር ብልጽግና፣ ልማት፣ እድገት፣ የበጎ ሀሳብ መፍለቂያ፣ 

የደግነት ማህደር፣ የፍቅርና የመተሳሰብ፣ የአንድነትና የመተባበር፣ የኔ ሳይሆን የእኛ የሚል፣ ዛሬን ብቻ ሳይሆን ነገን 

ተነገወድያን ከዚያም ወድያ ያለውን ዘመን የሚያስብ ልቦናን ለመቅረጽ ዕድል የሚሰጥ፣ መስማትን ብቻ  ሳይሆን 

ማዳመጥን የሚያጎናጽፍ፣ ማየትን ብቻ ሳይሆን ማስተዋልን የሚያድል፣ ችኩልነትን የሚያስታግስ፣ የረጋ መንፈስን 

ሰጥቶ ብልህነትንና አርቆ አሳቢነትን የሚያላብስ ጥልቅና እምቅ የሆነ ጉልበት ያለው ሀሳብ ነው። 

       ሰላምን የሚያደፈርሰው ምንድነው የሚለው ጥያቄ ሲነሳ በብዙዎች ህሊና የሚመጣው በሀገሮች መካከልና 

በሕዝብ መካከል የሚካሄዱ በመሣሪያ የተደገፉ ጦርነቶች ናቸው። እርግጥ ነው ጦርነት ካለ ስላም የለም። ነገርግን 

የመሣሪያ ጦርነት አለመኖር ብቻ ሰላም መኖሩን አያረጋግጥም። ድህነት፣ በሽታ ፣ የእርስበርስ፣ የቤተሰብ፣ የጎረቤት፣ 

የመንደር፣ የጎሣ ግጭት ካለ ሰላም የለም። ሰላም ከሌለ ልማት፣ እድገት፣ ብልጽግና የለም። ሰላም ከሌለ ድህነትን 

ማሸነፍ፣ ችግርን መቋቋም፣ በሽታን ማጥፋት፣ ግጭቶችን ማርገብና መፍትሄ ማበጀት አይቻልም። ስለዚህ ሰላም ማለት 

ሰፊና እምቅ ሀሳብን ያቀፈ ሲሆን ጉልበቱም ከባህር ጥልቀት ከመሬት ስፋት ከሰማይ እርቀት የገዘፈ ነው። በመሆኑም 

ጥልቀት ያለው ማስተዋል የተሞላበት የነገውን ትውልድ፣ ሀገርንና  ህዝብን ታሳቢ ያደረገ የተዘጋጀ የሰላም ጉዞና ጓዝ 

ያሰፈልገናል። 

     እንግዲህ በአንድ ሀገር ሰላም አለ ለማለት የሚያስችሉንን ጠቁሚ የሚሆኑ አንኳር ሀሳቦችን ለማብራራት ልሞክር። 

በአንድ ሀገር ሰላም አለ የሚለውን ለማረጋገጥና ሁሉም የአገሪቱ ዜጎች በሀገራቸው ሲኖሩ ሰላም አለ ብለው የተረጋጋና 

የሰከነ ኑሮ እየኖሩ መሆናቸውን የሚጠቁሙን ከዚህ በታች የተዘረዘሩት መሠረታዊ የሰላም መርሆዎችን 

በተግባር  ሲውሉ ነው። 

       1ኛ) የሀገሪቱ ዜጎች ለደህንነታቸው ሳይፈሩ የሚኖሩባት ማስፈራራትና ጥቃትን የማይታገሥ ሕግ ያለበት 

ሀገር ሲኖር:- ይህም ማለት በማንነቱ፣ በጎሣ ፣ በፆታ ፣ በአመለካከታቸውና በአስተሳሰብቸው ምክንያት ጥቃት 

ይደርስብኛል ብለው የማይሳቀቁባት፣ ጥቃት ቢደርስባቸውም እንኳን በእርግጠኝነት በሕግ የምዳኝበት ሥርዓት አለ 

ብለው አመኔታቸውን የጣሉበት ሥርዓት ሲኖር ነው፣ 

         2ኛ)  በሕግ ፊት ሁሉም የሀገሪቱ ዜጋ በእኩልነት የሚታይበትና የሚዳኝበት ሲሆን:- በሕገ መንግሥቱ 

ላይ ሙሉ አመኔታ ኖሯቸው ጥቃት ቢደርስባቸውም በሕግ ፊት ቀርበው ያለአድሎ ጥቃታቸውን የሚወጡበት 

አስተማማኝ ፍርድ የሚያገኙበት መሆኑን ሲያረጋግጡ ነው፣ 

        3ኛ) ሁሉም የሀገሪቱ ዜጋ በሀገሩ የፖለቲካ፣ የምጣኔ ህብትና የማህበራዊ ጉዳይ ላይ ውሳኔ ለመስጠት 

እኩል ተሳትፎ ሲኖራቸው፣ መንግሥትም ለሚያገለግለው ሕዝብ ተጠያቂነቱንና ግልጽነቱን ሲያረጋገጥ፣ ዜጎችም 

በሀገራቸው የመምረጥና የመመረጥ መብታቸው የተከበረበት ሥርዓት መኖሩን ሲረጋገጥ ፣ 

      4ኛ) ሁሉም ዜጋ በሀገሪቱ ሀብት እኩል ተጠቃሚ ሲሆን:- ለምሳሌ የምግብ ፣ የንጹህ ውሃ፣ የመጠለያ፣ 

የትምህርት ዕድል፣ የጤና አገልግሎት የማግኘትና በሰላም የመኖር መብት እንዳላቸው ሲረጋገጥ፣  

     5ኛ) ሁሉም ዜጋ በሀገሪቱ ውስጥ የሥራ ዕድል ማግኘት ሲችል:- ማለትም የጎሣ፣ የፆታ፣ የሃይማኖት፣ 

የአመለካከት አድሎ ሳይደረግባቸው የሥራ ዕድል የማግኘት መብታቸው ሲረጋገጥ ።   

       6ኛ) ሁሉም ዜጋ በሀገሪቱ በፈቀደውና በመረጠው ቦታ የመኖር፣ ሀብት፣ ንብረትና ቤተሰብ የማፍራት 

መብት መኖሩ ሲረጋገጥ፣ ሲሆኑ  

        ከላይ የተጠቀሱት ዝርዝር የሰላም መርሆዎች በተግባር ሲረጋገጡ በሀገሪቱ ላይ ሰላም መኖሩን ስለሚያመለክቱ 

ዘላቂነት እንዲኖራቸው የዴሞክራሲ ሂደቱን በማጠናከር ለልማትና ለእድገት የሚደረጉትን እንቅስቃሴዎችን ማጎልበት፣ 

የዴሞክራሲ ተቋማትን በመመሥረትና በማጠናከር የሀገሪቱን ተስፋ በጽኑ መሠረት ላይ በማቆም የድህረ ግጭቱ፣ 

የመልሶ መቋቋምና የሰላም ግንባታውን ሂደት በተቀላጠፈ መንገድ ማጧጧፍ  ይቻላል።  

       በተደጋጋሚ እንድሚገለጸው በሰላም እጦት ምክንያት በብዛት ተጠቂ የሚሆኑት ሴቶችና ሕፃናት ናቸው። ሰላም 

ሲደፈርስ በሴቶችና በህፃናት ላይ የሚደርሰው አሰቃቂ የሆነ ድህነት፣ ስደት፣ የፆታ ጥቃት፣ የበሽታ መዛመት፣ የርሃብ 

አደጋ፣ ሴተኛ አዳሪነት፣ የጎዳና ተዳዳሪነት፣ የወጣት ብልሹነት፣ ሥራ አጥነት በአጠቃላይ ማህበራዊ ቀውሶች የሀገሪቷን 

የሰው ኃይልና የምጣኔ ሀብቷን ድምጥማጡን ያጠፉታል። ይህን ደግሞ በተደጋጋሚ በገሀዱ ዓለም ደርሶብን 

አይተነዋል። ጦርነትና ግጭቶች ባሉባቸው ሀገሮች ሁሉ የሚከሰት የዓለምን ሕዝብ አሳሳቢ ከሚላቸው ችግሮች 

ዋነኛው  ሆኗል ።  

    ስለሆነም የተባበሩት መንግሥታት ዓለም አቀፍ ድርጅት አካል የሆነው የሥርዓተ ፆታ እኩልነትና አቅም ግንባታ ቢሮ 

(UN WOMEN) በሚደረጉ የሰላም ጥረቶችና ደርድሮች በከፍተኛ ቁጥር ሴቶች እንዲሳተፉበት ማድረግ ከፍተኛ ጥቅም 

እንደሚያስገኝ በተሞከረባቸው ሀገራት ሁሉ ከፍተኛ የሆነ ጠቀሜታ ማስገኘቱን ያመለክታል።  

       ከድህረ ግጭት በኃላ ከግጭቱ  የማገገም  ሂደት ውስጥ ያለፉ በተለያዩ የአፍሪካ ሀገሮች መረጃዎች እንደሚያሳዩት 

ሴቶች በሰላም ግንባታ መሳተፋቸው የጎላ አስተዋጽኦ ማድረጉን ያረጋግጣሉ።  በተለይም ሩዋንዳ ከዛ የዓለምን  ሕዝብ 

ካሳቀቀና የሰውን ልጅ እርስበርሱ የመጨራረስ የዘመናችን አስከፊ ጎሣ ተኮር ጦርነት በኃላ በመልሶ ማቋቋም ሂደት ላይ 

የሩዋንዳ ሴቶች ያካሄዱት የሰላም ግንባታ ለመላው የዓለም ሴቶች በከፍተኛ አርአያነት የሚጠቀስ ሆኗል።  

       በሩዋንዳ ከሁለት አስርት ዓመታት በፊት የተፈጸመው የዘር ማጥፋት ዘመቻ ማግሥት የሩዋንዳ ሴቶች ሀገራቸውን 

እንደገና ለመገንባትና የሩዋንዳን ቁስሏን  ለመፈውስ ባደረጉት ጥረት ዛሬ የተለያዩ ሀገራት ከሩዋንዳ የመለሶ ግንባታ 

ስኬት ልምድ ለመቅሰም ወደ ሀገሪቱ ይጎርፋሉ።  

      በእልቂቱ ማግሥት ሀገሪቷ በዜጎቿ ደም ተለውሳለች። አብዛኛው ወንዶች አልቀዋል፣ የተረፉትም ታስረዋል፣ በሀገሪቱ 

በየፍርስራሹ ከሞት የተርፉት 70% በመቶ የሚሆኑት ሴቶች ናቸው። ግማሾቹ የሟች እናትና ሚስት ግማሾቹ 

ደግሞ  የገዳይ እናትና ሚስት ናቸው። ሁለቱም የግጭቱ ምክንያቶች አይደሉም፣  ነገር ግን ሁለቱም የጥቃቱ ገፈት 

ቀማሾች  በመሆናቸው ይህንን አስከፊ የሕይወት ገጠመኝ ለመቋቋም እነዚህ የአጥቂና የተጠቂ የማህበረሰቡ አካሎች 

ምንም እንኳዋን ከአጥቂ ወገን ጋር ከጥቃቱ ማግሥት መወያየት የሚከብድ ቢሆንም መኖር፣ ሕይወት፣ ሀገርና ትውልድ 

እንዲቀጥል ግን ሁሉንም ጉዳት ወደ ጎን ትተው ለዚህ እልቂት ያደረሳቸውን የችግሩን ምንጭና መንስኤውን ላይ 

መነጋገር ግድ ሆነባቸው።  

       ዓለም ከሞት ባመለጡት የሩዋንዳ ስደተኞች ላይ ሲረባረብ በሩዋንዳ ምድር ላይ ሞት የተፋቸው  ዜጎቿ በራሳቸው 

አገር በጨካኝ ህዝባቸው ውስጥ እራሳቸውን ለመከላከል ሌላ ፈተና ውስጥ ነበሩ። በየፍርስራሹ ውስጥ በተዓመር 

የተረፉት የሩዋንዳ ሴቶች አመዱን አራግፈው የሀገራቸውን እስትንፋስ ሊመልሱና ዕጣ ፋንታዋን ላይ ሊመክሩ ታሪክ 

ግዴታዋን ጣለችባቸው።   

        ወንድ ተኮር ሥርዓትን የምትከተለው ሩዋንዳ  ወንዶቿን ቅርጥፍ አድርጋ መልሶ ለማቋቋምና ለግንባታው ሚና 

ሴቶቿን አምና እንድትቀበል ተገደደች። የሩዋንዳ ሴቶችም ታሪክ የጣለባቸውን ኃላፊነት ለመወጣት የባህል 

እሴቶቻቸውን በመጠቀም ለይቅርታና ለሰላም ተዘጋጁ። ለምሳሌ “ጋቻቻ” የሚባል የአፈርሳታ ወይም የአውጫጭኝ 

ባህላዊ ዘዴ አንዱ የተጠቀሙበት እሴታቸው ነበር። ጋቻቻ አጥፊውን ለይቶ ለማውጣት የሩዋንዳ ባህላዊ የአፈርሳታ 

ወይም የአውጫጭኝ ባህላዊ ዘዴ ነው። የጋቻቻ ባህላዊ ፍርድ ቤቶች ባካሄዱት የረጅም የመስተጋብር ጥረቶች የዘር 

ማጥፋት ወንጀሉን የፈጸሙትን ለይቶ በማውጣት ዘዴ ሞዴል ለመሆን ቻሉ። የጋቻቻ ዘዴ ችግሩንም በመፍታና 

የሩዋንዳን እንደገና መልሶ የመገንባት ሂደት በአግባቡ በመከወን ገንቢ በሆነ መንገድ እንዲፈጸም አስችሏል። ጋቻቻ 

በሀገራችንም አጥፊውን ለይቶ ከህብረተሰቡ ውስጥ ለማውጣት አውጫጭኝ ወይም አፈርሳታ የሚባለው የሀገራችን 

ባህላዊ ዘዴ ጋር ተመሳሳይነት አለው። 

        የሩዋንዳ ሴቶች ሩዋንዳን አንደገና እንደ ሀገር ለማቆም የአካባቢ ምክር ቤቶችን በማቋቋም፣ የፍትህ ሂደቱን 

በመምራት፣ መሬቱን በማረስ እንደ መንግሥት ሆነው የደረሰባቸውን የመንፈስ ስብራትና ቅስም የሚሰብረውን 

ሐዘናቸውን ባንድ ጎን፣ ሀገራቸው ከወደቀችበት ለማንሳት የሚጠይቀውን ኃላፊነት በሌላ ጎን አንግበው፣ “እዬዬ ሲዳላ 

ነው” ብለው አታካቹን የአገር ግንባታ ጉዞ ተያያዙት። ድካማቸው ፍሬ አፍርቶ በሚይስገርም ሁኔታ በፍርስራሹ አመድና 

በወገናቸው ደም በረሰረሰው መሬት ላይ ዛሬ ሩዋንዳን  ገንብተው በልማትና በእኩልነት ማማ ላይ አቁመዋታል።  

 

ኢትዮጵያውያን ሴቶች ከሩዋንዳ ምን እንማራለን ? 
 
        ኢትዮጵያም ላለፉት 44 ዓመታት በመንግሥታት መለዋወጥ፣ በመልካም አስተዳደር እጦት በእርስ በርስ 

ጦርነት፣ በቀይ ሽብር፣ በተለያዩ ግጭቶችና ሽብሮች በብዙ ሺዎች የሚቆጠሩ ዜጎቿንና ሀብቷን አጥታለች። በእነዚህ 

እልቂቶች ሴቶችና ሕፃናት ለድህነት፣ ለበሽታ፣ ለስደት፣ ለፆታዊ ጥቃት፣ለሴተኛ አዳሪነት፣ ለዘመናዊ ባርነት ተጋለጠዋል። 

እናቶች እንባ ከአይናቸው ሳይደርቅ በቀበሩትና ደብዛቸው በጠፉት ልጆቻቸውና ባሎቻቸው እህህ እንዳሉ ያለፉትም 

አለፉ፣ ያላለፉትም እንዳነቡ አሉ። ባሳለፍናቸው ቅርብ ዓመታት እህቶቻችንና ልጆቻችን በመካከለኛው ምሥራቅና አረብ 

አገሮች አደባባይ እንደ ሰው ሳይሆን እንደ ማይረባ ከብት እየተጎተቱ ፣ በፆታዊ ጥቃት ቅስማቸው ተሰብሮ፣ በባህር የአሣ 

ነባሪ ቀለብ፣ በየጫካው የአውሬ መጫወቻ በመሆን የደረሰባቸው አሰቃቂ መከራና ስቃይ  ቁጭ ብለን ያየነው የትላትና 

ምስክራችን ነው።  

        የአይን ምስክርነት ሊሆን የሚችል አንድ የማስታውሰው ገጠመኝ እዚህ ላይ ላንሳ፣ ወቅቱ በኢትዮጵያ ዘመን 

አቆጣጠር በ 1970 ዓም ነው። እኔ ቀይ ሽብርን ለመሸሽ ወደ ኤርትራ ክፍለ ሀገር በሰናአፌ ወረዳ በአኮሎጉዛይ አውራጃ 

ዘግፈት በምትባል የገጠር ቀበሌ ተጠልዬ የነበርኩበት ሰዓት ነው። በእዛ አካባቢ በሰዓቱ የነበሩት “የነፃ አውጪ” ድርጅት 

ጀብሃ ነበሩ። ቦታው ደርግ የማይደርስበት ጀበሃ ደግሞ ነፃ ሆነው የሚቀሳቀሱበት ስለነበረ “ተጋደልቲ” በሳምንትም 

በሁለት ሳምንትም ወደ ቀበሌዋ ይመጣሉ። በሚመጡበት ጊዜ የቀበሌዋ ነዋሪዎች ቀደመው  ለማየትና ለመዘጋጀት 

ከአፋፍ ላይ ቁጭ ብሎ የሚጠብቅ ከነዋሪው መካከል ይመድባሉ። እኔም ተራ ደርሶኝ እጠብቅ ነበር። ታዲያ ሲመጡ 

ከርቀት ሰለሚታዩና በአለባበሳቸውም ስለሚለዩ “ተጋደልቲ” እየመጡ ነው የሚል መረጃ ወዲያው ለመንደሩ ነዋሪዎች 

ይደርሳቸዋል።  

       እነዚህ “ነፃ አውጪ”  ጉልበት ያለውን ወንዱን ሁሉ ከእኛ ጋር ተዋጊ መሆን አለበት ብለው ስለሚያምኑ ያልሸመገሉ 

ወንዶችና ወጣት ጎረምሶች ከአገኙዋቸው “ምን ትሰራለህ እዚህ ከሴት ጋር ከእኛ ጋር ለመዋጋት መሄድ አለብህ” ብለው 

አስገድደው ሰለሚወስዷቸው፣ ወደ ቀበሌዋ ከመቃረባቸው በፊት የእናቶችና የሚስቶች ቀጣዩ ሥራቸው ባሎቻቸውና 

ጎረምሳ ወንድ ልጆቻቸውን ወደጫካ በመውሰድ መደበቅና ተጋደልቲዎቹን ለመቀበል መዘጋጀት ነው። ተጋደልቲዎች 

ሲደርሱ ከአካባቢው ሻል ያለና ሰፋ ያለ ቤት መርጠው ከአንዱ ከገበሬ ቤት ያርፋሉ። ከገበሬው መካከል መርጠው 

ያቋቋሟቸው ሲመጡ የሚቀበሏቸው ኳድሬ ወይም የአካባቢ ኮሚቴ የሚባሉት በአስቸኳይ በመሰባሰብ ራት 

ለማዘጋጀት  ምግብ ከገበሬው ቤት ይሰበሰባሉ። አሁን የእናቶችና የሚስቶች ሥራ በአንድ በኩል ተጋደልቲዎቹን ቡናውን 

ምግቡን በማለት መከባከብ፣ ቡናቸውን አንዷ ስታስተናግድ ሌሎቹ ተደብቀው ለባሎቹና ለልጆቻቸው ጫካ በመሄድ 

ምግብ ያቀብላሉ። ከሰነበቱም በዚህ መልክ ይቀጥላል። ስለዚህ የሴቶች ፈተና ባንድ በኩል ባሎቻቸውንና ልጆቻቸውን 

ጦርነት እንዳይሄዱባቸው መደበቅ፣ በሌላ በኩል ተጋደልቲዎችን በመፍራት ከቤተሰባቸው አፍ ነጥቀው ገብተው 

እስኪወጡ መከደምና መቀለብ ግዴታቸው ነው። ለሴቶች ሁሉም ነገር ፈተና ነው። ምንያህል የተሳቀቀ የጭንቅ ኑሮ 

እንደሚገፉ ለመገመት ከባድ አይሆንም። ያው አፈር ተገፍቶ የተገኘችዋን የተቆጠበችዋን እህል ለሁሉ አብቃቅቶ 

ካልበቃም ጦም አድሮ መመገቡም በእነሱ ትከሻ ላይ ነው። ምን አለፋችሁ ስቃያቸው እጥፍ ድርብ በመሆኑ ሰላም 

ለሴቶችና  ለሕፃናት የህልውናቸው መሠረት፣ ለመንፈሳቸው በረከት ነው። ለመኖራቸው ወሳኝ ነው።   

       ስለዚህ ሴቶች ሰላም እንዲሆን ሁሉንም ነገር ለማደረግ ዝግጁና የማይታበዩ ናቸው። ሩዋንዳ ላይ የታየው ይሄው 

ነው። አበው ሲተርቱ “የገደለው ባልሽ የሞተው ወንድምሽ ሃዘንሽ ቅጥ አጣ፣ ከቤትሽ አለወጣ”። እንደተባለው ለሴት 

አጥቂውም ተጠቂውም ልጇ፣ ባሏና ወንድሟ በመሆኑ እህህ ማለቷ የማይቀር ችግሯ ነው። የሚገርመው ግን ሴት ሁሉን 

በሆዷ ተሸክማና አስማምታ ማለፍን ታውቅበታለች። ሴት የቤተሰቧ ምሰሶ የሀገር ማገር ናት ቢባል ከእውነት የራቀ 

አይሆንም። የባሏን ቤተሰብ፣ የእራሷን ቤተሰብ የልጆቿን ጠባይ ሁሉን እንደአመሉ ፣ የተራበውን አጉርሳ ፣የተጎዳውን 

ደግፋ ፣ የአዘነውን አፅናንታ ምንም ባይኖራትም እንኳ በእንባዋ ፍቅሯን መግባ ማስማማቱን፣ ማስታረቁን 

ትችልበታለች። የሀገራችን ሴት  ከሩዋንዳ የምትወስደውን ትምህርት ባላት የራሷ እሴት ላይ ደምራ የኢትዮጵያን ሰላም 

በመገንባቱ ሂደት ላይ ግንባር ቀደም ተዋናይ ትሆናለች ብዬ አምናለሁ። 

          የኢትዮጵያ ሴቶች ከባህላዊ እሴቶቻቸው የቀሰሙትን ከሩዋንዳና ከመሳሰሉት ያገኙትን ተመክሮ አዋህዳደው 

የኢትዮጵያን የሰላም ግንባታውን ኃላፊነት ለመሽከም ወደ ኃላ እንደማይሉ አምናለሁ።  በራስ የመተማመን 

ብቃታቸውን ለማጎልበት ከሁሉም ወገናቸው ድጋፍ መሻታቸው ግን አይቀርም። 

          በአሁኑ ሰዓት በሀገራችን በየአካባቢው የሚፈነዱት ግጭቶች ቀድመው  የተተከሉ በጎሣና በቋንቋ ልዩ 

ነት ላይ የተቀመሙ ቦንቦች፣ መርዛማ፣ ቂምን ያዘሉ አስተሳሰቦችና የድህነት አስከፊ ውጤት ናቸው። እነዚህን ግጭቶችና 

ህውከቶች ወደ ሰላም ድርድርና ውይይት ለማምጣት በተቋቋመው የሰላም ሚኒስቴር የሚከናወኑት ሥራዎች እንዳሉ 

ሆነው፣ በነፃነት የሚንቀሳቀሱ በየአካባቢው፣ በየመንደሩ፣ በየቤተሰብ፣ በየትምህርት ቤቱና ዩኒቨርሲቲው፣ 

በየመሥራቤቱ፣ በየፋብሪካው፣ በየገበሬ ማህበራቱ  የሴቶችን ሕዝባዊ ማህበራትን ማቋቋምና የተቋቋሙትንም 

በማጠናከር  አቅማቸውን ማጎልበት ወሳኝ ነው። በቅርቡ ከየማህበረሰቡ የተውጣጡ የኢትዮጵያ ሴቶች የሰላም 

አምባሳደር በመባል በየማዕዘኑ እየተጓዙ የሚያስተላልፉት መልዕክት ጥሩ ምሳሌ ነው።       

          ይህ መዋቅራዊ ይዘት ያለው ሕዝባዊ የሴቶችን ማህበራት በየአካባቢያቸው ባሉ ችግሮች ላይ በቀጥታ እንዲሳተፉ 

በማበረታታ አቅምና ጉልበት እንዲሰጣቸው የተለያዩ ሥልጠናዎችን የሚያገኙበትን መንገድ ማመቻቸት ቀዳሚ ሥራ 

መሆን ይኖርበታል። በተጨማሪ የሴቶችን በሰላም ሂደት ጥረቱ ላይ ተሳትፏቸውን ከፍ ለማደረግ በተለያየ ደረጃ 

ማሳተፍና ማበረታታት አለብን።  

ለምሳሌ  

1. በቀጥታ በዋናው አደራዳሪ ኮሚቴ እንዲሳተፉ 

ማድረግ፣  

2. በታዛቢነት ማሳተፍ ፣  

3. ሁሉንም ያካተተ የእርቅ ኮሚቴ ውስጥ 

ማሳተፍ ፣  

4. ችግር ፈቺ ዎርክ ሾፕ ላይ እንዲሳተፉ ማድረግ፣  

5. ሕዝባዊ ወሳኔ ሰጪ ኮሚቴ ውስጥ እንዲሳተፉ 

ማድረግ፣   

6. ሕዝባዊ እርምጃ ላይ እንዲሳተፉ ማድረግ፣   

 

           ከላይ በተጠቀሱት ስድስት የተሳትፎ ደረጃዎች ላይ እንዲሳተፉ ማድረግ ለሰላም ግንባታ ሂደቱ ትልቅ ጉልበት 

ከመስጠቱም በላይ ጥረቱን  በስኬት እንዲከወን ከፍተኛ አስተዋጽኦ ያደርጋል ብዬ አምናለሁ። 

 

 
ምን መደረግ አለበት? 

 
         1ኛ) በዚህ የለውጥ ሂደት ከተገኙት ለውጦች መካከል የኢትዮጵያ ሴቶች በከፍተኛ የአገሪቱ የሥልጣን እርከን 

ላይ መድረሳቸውና በመንግሥት ከፍተኛ መዋቅር ውስጥ የመሪነትን ቦታ ላይ መቀመጣቸው በሀገሪቱ የፖለቲካ፣ 

የምጣኔ ሀብትና የማህበራዊ ሥርዓት ውስጥ ያላቸው ውክልና ከማረጋገጡም በላይ በዘመናት ትግል የተገኘ ታላቅ ድል 

መሆኑ ብቻ ሳይሆን ታሪካዊም ጭምር ነው። ነገርግን ይህ ውክልና በየደረጃው እስከ ታችኛው የአስተዳደር መዋቅር 

መወረድ ይኖርበታል። ይህ ሲሆን የሴቶችን ተሳትፎና ውክልና እብዙሃኑ ሕዝብ ድረስ ስለሚወርድ ውክልናቸውን ሙሉ 

ያደርገዋል፤ 

         2ኛ) የተመሠርቱ የሴቶች ማህበራት ካሉ ከፍተኛ ትኩረት በመስጠት ማበረታታ ይገባል። ባልተመሰረቱበት 

አካባቢዎች ደግሞ የሴቶች ሕዝባዊ ማህበራት በየደርጃው መመስረት ይኖርባቸዋል። በነዚህ ማህበራት አማካኝነት 

ስለየአካባብያቸው ግጭቶችና ሁከቶች ውይይት የማካሄድ ሂደቱ በተቻለ ፍጥነት መጀመር ይኖርብርታል፤ 

          3ኛ) የመንግሥት እርዳታ እንድያገኙ በማድርግ፣ በሴቶች አነሳሽነት የሚቋቋሙ የኤኮኖሚ አቅማቸውን 

ለመደግፍ የሚረዱ አትራፊ ያለሆኑ የራስ አገዝ የመረዳጃ ተቋማት እንዲያቋቁሙ መደረግ ይኖርበታል፤  

          4ኛ) በየትምህርት ቤቱ ፣ በየመሥርያ ቤቶች፣ በቀበሌ፣ በወረዳ፣ በአውራጃ፣ በከተሞችና በአገር አቀፍ ደርጃ 

ሴቶችን የሚያነቃቁና የሚያበረታቱ ጉባዔዎችንና የሥልጠና መርሐ ግብሮችን በማዘጋጀት በራስ የመተማመን 

አቅማቸውን ማሳደግ ይገባል፤  

          5ኛ) ለሴቶች በራስ የመተማመን አቅማቸውን ለማጎልበት የተለያዩ ሥልጠናዎችን በመስጠት ከዝቅተኝነት ቆፈን 

ውስጥ እንዲወጡና ለሃላፊነት እንዲዘጋጁ ማገዝ ለነገ የማንለው ሀገራዊ ግዴታችን ነው።    

             ከላይ የተጠቀሱትን ተግባራት ይበልጥ ለማገዝ  የግጭቶቹን መነሻቸውንና ምንጫቸውን በመረዳት ዘላቂ 

መፍትሔ ለማስገኘት የሚረዱ  ዘዴዎች ቢታከሉበት ጥረቱ ቀጣይነት እንዲኖረውና ሰላማዊ ማህበረሰብ 

ለመምሥረት ይረዳል ብዬ ያመንኩበትን ልጠቁም። 

           1ኛ) ምርምር (Research) ፦ የችግሮቹን ሥር መሠረቱ ለማግኘትና ለመረዳት ጥልቀት ያለው በሙያ 

የተደገፈ ትንታኔ ለመስጠት የሚያስችል ምርምር መካሄድ አለበት። ይህንንም ምርምር በየዩንቨርስትዎቹ የማህበራዊ 

ሳይንስ መምርያ ወይም ኮሌጆች ያሉት መምህራንና ተመሪዎች እንዲሳተፉበት በማድረግ ማካሄድ ይቻላል፤  

           2ኛ) ውይይት (Dialog) ፦ የችግሩ ገፈት ቀማሾችና ፈፅሚዎች የሚሳተፉበት በተረጋጋ መንፈስና ለመፍትሄ 

በተቃኘ በማስተዋልና በጥበበ በተቀረፀ የውይይት መድረክ ስለችግሮቹ እንዲወያዩ ሁኔታዎችን ማመቻቸት፤  

           3ኛ) ሥልጠና (Training) ፦ የተለያዩ በማህበረሰብ ሳይንስ የተቀረጹ የመወያየትንና የሙግት ችሎታን 

የሚያዳብሩ፣ የመደማመጥንና ከስሜት ነፃ በሆነ በጉዳዩ ላይ ብቻ ያተኮረ ውይይትን የማድረግ ችሎታን የሚያሳድጉ 

ሙያዊ ቀጣይነት ያላቸው ሥልጠናዎችን መስጠት፤   

           4ኛ) ሙያዊ ድጋፍ (Professional Help) ፦ ሙያው ድጋፍ መስጠት ተከታታይነት ያላቸው 

በባለሙያው የታገዙ በፖሊስና በተግባራቱ ላይ፣ ሰላምንና ሰላምን የሚያደፈርሱትን ለይቶ በማውጣት ሙያው 

ምክርና ትነታኔ መስጠት፤   

           5ኛ) የግጭት መፍቻ ስልትን ማዳበር (Conflict Resolution) ፦ ስልቶችን ተንትኖ በማስረዳትና 

በማስተማር የግጭት መፍቻ ሥርዓትና ተቋም መገንባት። ጤነኛውን የግንኙነት ሥርዓት የእራሱን ፀር ግጭት 

ሥርዓት የመፍጠር ችሎታ ደረጃ ላይ እንዲደርስ በማገዝ ግጭቶችን የመቋቋም ባህሉን በማዳበር እንደ ሲሚንቶ 

በጠነከረ መሠረት ላይ ለመገንባት የሚያስችል እውቀትና ግንዛቤን ማሳደግ ይኖርብናል።  

            በመጨረሻም የሰላም ዋልታዎች የሚባሉትን ፅንሰ  ሀሳቦች በመግለፅ ጽሁፌን ልቋጭ። በየዓመቱ የምጣኔ 

ሀብትና  ሰላም  ተቋዋም (Institue for Economics & Peace (IEP)) በመባል የሚታወቀው በዓለም አቀፍ ደረጃ 

የሰላም ጠቋሚ (Index) የዓለም ሰላም ዕይታ እያለ በሚያወጣው የምርምሩ ዘገባ  ላይ የሰላም እሴቶችን ለማዳበር 

የሚረዱ መስፈርቶችን አዘጋጅቷል። የሰላምን ዋጋውን ወይም ከፍታውንና አስተማማኝነቱን ለመመዘን ሚዛን ላይ 



14 | P a g e  
 

ለማስቀመጥ መመዘኛ እንዲሆኑ  ስምንት  መስፈርቶችን የሰላም ምሰሶ (Pillars of Peace) በመባል የሚታወቁ ፅንሰ 

ሐሳቦችን ቀምሯል።   

 

ስምንቱ የሰላም ዋልታዎች የሚከተሉት ናቸው። 

 

1. መልካም አስተዳደር  

2. ጠንካራ የምጣኔ ሀብት ተቋም  

3. ፍትሐዊ የሀብት ክፍፍል  

4. የሌሎችን መብት መቀበል  

5. ከጎረቤት ጋር መልካም ግንኙነት መፍጠር  

6. ነፃ የመረጃ ፍሰት እንዲኖር ማድረግ  

7. ከፍተኛ የሰው ኃይል ሀብት ማዳበር ማሰልጠን  

8. ዝቅተኛ የሙስና ደረጃ መገኘት ናቸው። 

 

እነዚህ የሰላም መስፈርቶች  በሰላም ማዕዘናት ውስጥ ድህነትንና ግጭቶችን በማሸነፍ ዘላቂ ሰላም ለመገንባት 

የሚያስችል የሰላም መንገድ ካርታ ወይም አቅጣጫ ያሳያሉ። እነዚህንም መስፈርቶች ጨምቆ ለማውጣት በምርምሩ 

ውስጥ የሚፈትሻቸው  አራት  ሀሳቦች  የሚከተሉት ናቸው። 

         1ኛ)  ሰላምን መመዘን (Measuring Peace):- ሰላምን በመመዘን እየውደቅን ነን ወይስ እያደግን? 

የሚለውን ጥያቄ በመመለስ እምን ደረጃ ላይ እንዳለን ግንዛቤ ያስጨብታል። ለምሳሌ በዓለም አቀፍ ሀገራዊ 

ሰላማዊነት ደረጃ 163 አገሮች በደረጃ አሰጣጥ ሚዛን ላይ ተመዝነው ደረጃቸው ተቀምጠዋል። ኢትዮጵያ በጣም 

ዝቅተኛ በሆነ 139ኛ ደረጃ ላይ ትገኛለች። 

         2ኛ) አወንታዊ ሰላም (Positive Peace):-- ሰላም የዓመፅ አለመኖር ብቻ አይደለም። በአንድ አገር ላይ 

አወንታዊ ሰላም ካለ ሰላማዊ ህዝቦችን የሚያንፀባርቅና ዘላቂ የሆኑትን የሰላም ዝንባሌዎችን፣ መዋቅሮችንና 

ተቋሞችን ላይ በገሃድ ይታያል። 

         3ኛ) ምጣኔ ሀብታዊ ሰላም (Econmics Peace):-- ተቋሙ የምጣኔ ሀብቱን ተጽዕኖ ለመለካትና 

ለመቀየር የቀመር መለኪያ ዘዴ ፈጥሯል። ይህ የቀመር መለኪያን መሠረት በማድረግ በሀገር አቀፍ ደረጃ 13 

የተለያየዩ ከኃይል እርምጃዎች ጋር በተያያዘ በሀገር ደርጃ የሚወጡ ወጪዎችን ታሳቢ በማድረግ የዓመፅ እና የፍርሃት 

ጫፍን በማሳየት በቀጣይ እድገት ላይ ተጽዕኖ ማሳደሩን በማመላከት ይረዳል። 

          4ኛ) አደጋን መገንዘብ (Understading Risk):-- ከ 1996 ጀምሮ የተሰበሰበ መረጃ በመጠቀም ተቋሙ 

የተረጋጋ እድገት ላይ ያሉትንና እና ለዓመጽ የመጋለጥ አደጋ ላይ ያሉትን ሀገሮች ለመለየት አዲስ ስልት አዘጋጅቷል። 

የአደጋው ሞዴል ችግር ላይ ለሚወድቁ አገሮች የብሔራዊና ውጫዊ ቀውስን ተቋቋሞ ራስን መቻልን በተመለከተ 

ጥልቀት ያለው ግንዛቤን እንዲኖራቸው በማድረግ ችግሩ እየከፋ መምጣቱን ለመተንበይ ያስችላቸዋል። በማለት 

በዝርዝር ይተነትናቸዋል። 

          Institute for Economics and Peace ተቋሙ በምርመሩ ያሰቀመጣቸውን ፅንሰ ሀሳቦች ላይ ሰፊና ጥልቅ 

ግንዛቤን በማሳደግ በሀገራችን የለውጥ ሂደት ላይ ተፅዕኖ ለመፍጠር ይቻላል። በአገር አቀፍ ደረጃ ሰላም እንዲሰፍን 

ለማድረግና ሰላምን የሚፈጥሩ ማህበራዊ፣ ፖለቲካዊና ምጣኔ ሀብታዊ ምክንያቶችን ለመገምገም ያስችለናል ብዬ 

አምናለሁ። ይህንንም መሠረት በማደረግ የነገይቱን ሰላማዊት ኢትዮጵያን የምንመሠርትበት ጊዜ ሩቅ እንደማይሆን 

አልጠራጠርም። 

 

ኢትዮጵያ በበጎ አሳቢ ልጆቿ ለዘላለም ትኑር።  

 

 

 

 

 

 

 

 

 

References: 
 

1. Maigenet Shiferaw, Struggle from Afar: Ethiopian Women for Peace and Human rights Activists  in 
the Diaspora (September 2017) 

2. Sue Patton Thoele, The Mindful Women: Gentle Practices for Restoring Calm, Finding   Balance, 
and Opening Your Heart (2008) 

3. Swanee Hunt, Rwanda Women Rising, (May 2017) 
4. http://www.unwomen.org/en/news/stories/2018/7/news-syrian-women-come-together-to-create-a-

common-framework-for-their-movement 
5. http://www.unwomen.org/en/what-we-do/peace-and-security/conflict-prevention-and-resolution 
6. http://www.unwomen.org/en/news/stories/2018/8/feature-rwanda-women-in-parliament 
7. http://economicsandpeace.org/research/ 

 


